Jólin – stundir sem verða að minningum
Hjá flestum eru jólin yndislegur tími. Tími þar sem fjölskyldan á góðar og notarlegar stundir saman, stundir sem verða að minningum í framtíðinni. Einnig er þetta tími til að styrkja tengslin við stórfjölskylduna og því eru fjölskylduboð á dagskránni. Þegar börnin eldast þá vilja siðir og venjur oft riðlast þar sem unglingarnir vilja hitta vinina um jólin og hafa oft takmarkaðan áhuga á að sækja fjölskylduboð. Mikilvægt er að huga að því að börn og unglingar finni sig í jólaboðunum og að það sé gert eitthvað sem höfðar einnig til þeirra. 
Þegar allir eru í fríi þá raskast svefnmynstur hjá mörgum börnum, það er farið seint að sofa þar sem það eru gestir í heimsókn eða fjölskyldan er í boði úti í bæ. Til að auðvelda börnunum að „rétta við svefntímann“ er þau þurfa að mæta aftur í skólann er gott að passa upp á að þau fari ekki að sofa mörgum klukkutímum seinna en vanalega allt jólafríið. Einnig hjálpar til að leyfa þeim ekki að sofa of lengi út síðustu tvo dagana áður en þau mæta í skólann þar sem þau þreytast þá snemma og eru þá viljugri til að fara fyrr að sofa og komast þannig á rétt ról hvað svefntímann varðar. 
Þessi jól eru ekki mjög fjölskylduvæn þar sem að þau eru „stutt“ eins og það er kallað þegar jóla- og áramótadagarnir eru um helgi. Það eru því margir virkir dagar á milli jóla- og nýárs og þá þarf að huga að því hver hefur umsjá með yngri börnum og eins að ofgera ekki unglingum í að passa yngri systkini, þar sem þeir þurfa líka sinn frítíma.

Um jól og áramót gildir útivistartími eins og alla aðra daga ársins. Gamlárskvöld er í hugum margra skemmtilegasta kvöld ársins. Þennan dag ríkja á mörgum heimilium hefðir eins og að borða saman, fara á brennu, horfa á skaupið saman og skjóta upp flugeldum er nýja árið gengur í garð. Hvað svo? Er það síðan hefð að foreldrarnir fara í partý og unglingarnir halda sína leið út í nóttina? Undanfarin ár hafa víða komið upp vandamál á nýársnótt vegna þess að drukkin ungmenni safnast saman og eru með ólæti.  Börn undir 18 ára aldri eiga ekki að vera ein úti á nýársnótt eða í eftirlitslausum partýum úti í bæ. Rannsóknir sýna að börn sem eru úti eftir að útivistartíma líkur eru í meiri hættu á að verða fyrir líkamsárásum eða neyta vímuefna en þau börn sem eru ekki úti á þessum tíma. Stefnum öll að því að gera jólin og áramótin að fjölskylduhátíð og sköpum góðar minningar hjá okkur og börnunum okkar.
Stjórn og starfsfólk Heimilis og skóla óska landsmönnum öllum gleðilegra jóla, árs og friðar.

